
Eskualdean
242 pertsonak
eman dute
izena euskara
ikasteko
Euskaltegietako matrikulazio
kanpainaren emaitza onekin gustura
dago Galtzaundi Euskara taldea;
herrietan taldeak sortzeko dauden
zailtasunak ere azpimarratu ditu //3

TOLOSA ‘ZALDI URDINA’ ANTZEZLANA, ETZI LEIDORREN IKUSGAI //5

Ibarra sokatirako
emakumezkoen eta
gizonekoen taldeak
maila onean hasi dira
Denboraldiko lehen txapelketan lehen eta
bigarren postua eskuratu dute, eta abenduaren
19an jokatuko dute hurrengoa; orain arteko
mailari jarraipena ematea dute helburu //6

25. postuan
amaitu du
Imanol Rojo
eskiatzaileak
Europako Kopa

Denboraldiko lehen
lasterketan erorikoa izan
du, baina pozik dago
emandako mailarekin;
asteburuan Munduko
Kopako proba izango du //7

«Eskertuko genituzke
homologatutako
musuko gardenak»
JULIAN RODRIGEZ GAINDITZEN ELKARTEKO KIDEA

Zeinu Hizkuntzako Filmen Nazioarteko XI. Jaialdia hartuko du Leidor aretoak
larunbatean; COVID-19ak eragin zuzena izan duela  gorren komunitatean dio
Rodrigezek, «musukoak eragozpen handia baitira komunikatzeko» //2

ELA eta LABek
Gipuzkoako
zahar etxeetan
bi greba egun
deitu dituzte

Lan baldintza duinak eta
kalitatezko zerbitzua
eskatzeko, bihar eta etzi
egingo dituzte; bihar
elkarretaratzea egingo
dute Tolosan //4



Josu Artutxa Dorronsoro

30 urte daramatza Tolosan Ju-
lian Rodrigez Rojok (Donostia,
1963). Haurra zela galdu zuen
entzumena, eta orain 18 urte
Gainditzen elkartea sortu zuen.
Lehendik entzumen arazoak ez
dituzten herritarrekin komuni-
katzeko eragozpenak bazituz-
ten, orain, problematika are han-
diagoa dela nabarmendu du.
Une honetan, zenbat lagun za-
rete gorren komunitatearen
parte?
Zenbait daturen arabera, espai-
niar estatuan, 100.000 pertsona
gara zeinu hizkuntza menpera-
tzen dugun pertsona gorrak.
Euskal Herrira etorrita, 2.500-
3.000 inguru gara. Eskualdera
mugituz gero, gor komunitatea-
ren barruan sartzen garen 25 bat
herritar gaude; Tolosan, berriz,
10.
Hala ere, pertsona gorrez gain,

badira entzumen arazoak dituz-
ten herritarrak, zeinu hizkuntza
ez dakitenak. Horiek ez dute gor
identitatea, eta ez dira gure ko-
munitatearen parte, baina arazo
handiak dituzte, guk bezala. Ez
nuke jakingo esaten zenbat he-
rritar diren. Tolosaren kasuan,
udalak egindako azterketa baten
arabera, 200 bat herritarrek di-
tuzte entzumen arazoak.
Gaur egun, zein egoera bizi du
pertsona gorren komunitate-
ak, eta nolako eragina izan du
COVID-19aren pandemiak?

Eragin handia izan du, izugarria.
Musukoak dira eragozpen han-
diena guretzat. Ez dut ezer uler-
tzen. Inori ez dizkiot ezpainak
ikusten, eta beraz, ezin ditut ira-
kurri. Komunikazioa erabat tra-
batua da. Aurpegiko espresioak
gure hizkuntzaren parte dira, in-
tonazioa zuenarena den bezala.
Esaterako, ia ezinezkoa zaigu

medikuarengana joatea. Aurrez
aurreko hitzorduetan, dena dago
baldintzatuta. Egia da, senitarte-
ko batekin joan zaitezkeela, bai-
na horrek pertsona baten intimi-
tatean eragin dezake, are gehia-
go, independentea bada. Era
berean, badira senitartekorik ez
duten pertsona gorrak, eta beraz,
inoren laguntzarik izan ezin du-
tenak. Zer egin beharko lukete?
Bizilagunari laguntza eskatu?
Hori dela eta, beharrezkoa da
medikuak kontziente izatea, eta
Osasun Sailak gor komunitateari
laguntzak ematea.
Haur gorren kasuan ere, ara-

zoa oso larria da, batez ere, esko-
letan. Askok pantailak erabil-
tzen dituzte, musukoen ordez.
Horiei esker, hitz egiten ari den
pertsonaren ezpainak irakur di-
tzakete. Hala ere, entzumen ara-
zo txikiak dituztenentzat, soinua
ez da berdin iristen, pixka bat
distortsionatuta baizik.
Askorentzat, salbazio modu
dira orain musukoak. Zuen-
tzat, baina, harresi bihurtu
dira komunikatzeko garaian.
Gai politiko bat ere bada. Goi kar-

guetako ordezkariek ezinbeste-
kotzat jotzen dute musukoaren
erabilera. Baina, badira zenbait
interes. Egoera eta une jakin ba-
tzuetan, nahitaezkoa da erabil-
tzea; beste batzuetan, berriz, ez.
Hortaz, non eta noiz joka deza-
kegu lasaiago? Eta zergatik?
Gizaki guztiok gaude musu-

koa eramatera behartuta, bal-
dintza berdinetan jokatu behar
dugulako. Hala ere, badira ase
nahiko genituzkeen zenbait be-
har. Adibidez, asko eskertuko ge-
nituzke homologatutako musu-
ko gardenak. Guretzat ez ezik,
entzumen arazoak dituzten he-
rritarrentzat ere mesedegarriak
izan daitezke, ezpainak irakur-
tzea behar dutelako. Hori dela
eta, beharrezkoa iruditzen zait
erakunde publikoetan nahiz
osasun zentroetan ere horien
erabilera bultzatzea.
Eta zein puntutan aurkitzen
da homologatutako musuko
garden horien ekoizpena?
Arazo handi bat dago. Musuko
garden ugari egin dira, baina ez
dago Eusko Jaurlaritzak homo-
logatutakorik; beraz, legez ezin
dira erabili. Nik badut bat, eta
erabili ahalko nuke, herritar as-
kok homologatu gabeko telazko
musukoak erabiltzen dituzten
bezala, baina kasu horretan nire
osasuna jarriko nuke arriskuan.
Herritar askoren mezuak iris-

ten zaizkit, musuko gardenen ar-
gazkiekin, eta albisteen loture-
kin. Baina, denei esaten diet ez

direla homologatutakoak. Badi-
rudi musuko gardenak erabiltze-
ak bizia salba diezagukeela, bai-
na ez da horrela. Horietako asko
ez dira seguruak, eta gehienak
lurrundu egiten dira hitz egitera-
koan. Hortaz, guretzat ezinbes-
tekoa da Espainiako Gobernuak
horiek lehenbailehen homolo-
gatzea, bestela ezingo ditugu
erabili eta.
Orain, beraz, inoiz baino ga-
rrantzi handiagoa dute aurpe-
giko espresioek. 
Bai. Hala ere, urteak dira ezpai-
nen irakurketa lantzen dihardu-
gula. Gaur egun, ez da gor-mu-
tuok dugun errekurtso bakarra,
baina bai oso garrantzitsua. Eta
hori irakatsi egiten da, gainera.
Gizarteak entzun egiten du; guk
ez. Beraz, elkar ulertzeko mo-
duak aurkitu behar ditugu. Zei-
nu hizkuntza da gor-mutuok ko-
munikatzeko dugun tresna.
Inoiz gehiago ez diezazutela

esan «itxaron, gero azalduko
dizut» esaldia, ezta?
Arazorik ez duten pertsonek el-
karren artean ordubetez hitz egi-
ten dutenean, ondoren, bost mi-
nutuko laburpena egiten digute
guri. Horrek ez dit balio. Pentsa,
gor-mutu askok ez dute senitar-
tekoekin egon nahi izaten. Hori
dela eta, ezinbestekoa da inter-
pretea, guztiok baldintza berean
egoteko, baita tokiko telebistan
eta zerbitzu publikoetan ere.
Zentzu horretan, zein balio
ematen diozu Tolosako Uda-
lak, zeinu hizkuntzaren zerbi-
tzua erabiliz, gor-mutuei la-
guntzeko egindako lanari?
Urrats handia da. 2002an sortu
genuen elkartea, eta lehen urte-
ak oso gogorrak izan ziren. Ordu-
tik hona, laguntza izugarria jaso
izan dugu. Hiru urte dira udala-
rekin hitzarmena sinatu genue-
la, eta harro esan dezaket, Tolo-
san oso ona dela egoera.

JOSU ARTUTXA

«Ez dut ezer
ulertzen, inori
ezin baitizkiot
ezpainak
irakurri»
JULIAN RODRIGEZ ROJO
GAINDITZEN ELKARTEKO KIDEA
Larunbatean, Zeinu Hizkuntzan Egindako
Filmen Nazioarteko XI. Jaialdia izango da,
Leidor aretoan; egungo egoeragatik, baina,
erabat baldintzatuta dator aurtengo edizioa,
musukoak harresi bihurtu baitzaizkie

XI. FILM JAIALDIA,
LARUNBATEAN
LEIDORREN

Entzuteko arazoak dituzten herri-
tarren errealitatea gizarteratzeko
eta ezagutzera emateko lan egiten
du Gainditzen elkarteak. Bide ho-
rretan, Zeinu Hizkuntzan Egindako
Filmen Nazioarteko XI. Jaialdia
egingo dute, larunbatean, Leido-

rren. Guztira, hamaika film labur
ikusteko aukera izango da.

Zinemaldirako sarrerak bost eu-
roan lor daitezke, www.gaindi-
tzentolosa.comwebgunean edo
elkartearen Facebook orrialdean.
Jaialdia etxetik ikusteko aukera
izango da, lehen aldiz, streamingbi-
dez. Bestetik, hitzaldirako gehie-
nezko edukiera 60 lagunekoa de-
nez, parte hartzeko aurrez eman
behar da izena gainditzen-g@hot-
mail.comhelbidera mezua bidaliz.

242 ikaslek eman
dute izena euskara
ikasteko eskualdean
Galtzaundi Euskara taldeak aurtengo euskaltegien
matrikulazio kanpainak utzitako emaitza onak
nabarmendu ditu, aurreikuspenak gainditu baititu 

Erredakzioa 

Ikasturteko eskaintza aurkezte-
ko eta herritarrak euskara ikaste-
ra animatzeko agerraldi batera-
tua egin zuten lehen aldiz, Aitzol
eta AEK euskaltegiek, eskualde-
ko hainbat udal, UEMA eta 
Galtzaundi Euskara Taldearen
babesarekin irailean. Bada, eran-
tzunak euskaltegien aurreikus-
penak gainditu ditu: eskualdean
242 ikasle matrikulatu dira 2020-
2021 ikasturtean euskara ikaste-
ko.
Tolosaldeko 20 herritako biz-

tanleak hasi dira Aitzol eta AEK
euskaltegietan ikasten: Abaltzis-
keta, Aduna, Alegia, Altzo, Ama-
sa- Villabona, Amezketa, Anoe-
ta, Asteasu, Berrobi, Bidania-
Goiatz, Hernialde, Ibarra,
Ikaztegieta, Irura, Larraul, Lea-
buru-Txarama, Lizartza, Oren-
dain, Tolosa eta Zizurkilen. Hala
ere, herri gehienetan ez da posi-
ble izan taldeak osatzea eta Tolo-
sako eta Andoaingo egoitzetan

jasotzen dituzte klaseak gehie-
nek. Dena den, Asteasun eta Li-
zartzan herrian bertan osatu dira
taldeak, eta Villabona-Zizurkil,
Anoeta-Irura, eta Altzo eta Ikaz-
tegietaren artean ere osatu di-
tuzte ikasgelak.
Ikasle gehienak lehen hiru

mailetan matrikulatu direla
azaldu dute. Hain zuzen, 242tik
145 dira A1, A2 eta B1 mailetako
ikasleak, euskara ikasleen %60,
alegia. Horiekin batera, hizkun-
tzaren erabiltzaile aurreratua
lantzeko C1 (EGA) eta C2 maile-
tan matrikulatu dira beste 53 he-
rritar hasi berri den ikasturtean.
Euskara ikasteko bi metodo es-
kaintzen dituzte Tolosaldean
diharduten bi euskaltegiek: au-
rrez aurreko klaseak eta autoi-
kaskuntza. Azken honetan, eus-
kaltegira gerturatu gabe lantzen
dute hizkuntza ikasleek. Tekno-
logien bitartez ikasten dute eus-
kara autoikaskuntzan matriku-
latutako ikasleek eta tutoretzak
jasotzen dituzte aldian behin.

Metodologia honetan oinarritu-
ta 62 ikasle ari dira euskara ikas-
ten eskualdean.

HERRIETAN TALDEAK OSATZEKO
ZAILTASUNAK
Galtzaundi Euskara Taldeak
esan duenez, ikasturte berriari
begira egindako lanketaren on-
dorioz eskualdeko ia herri guz-
tietatik jaso dituzte euskara ikas-
teko interesa duten herritarren
eskariak. «Horietako askoren
nahia, ordea, herrian bertan eus-
kara ikastea izaten da eta horre-
tarako bi baldintza nagusi bete
behar izaten dira: batetik, maila
berean izena eman duten herri-
tarren kopurua talde bat osatze-
ko gutxienekora iristea (bost
ikasle) eta, bestetik, herritar ho-
rien artean asteko klaseen egu-
nak eta ordutegiak bateratzea».
Baldintza horiek baina, «asko»

zailtzen dutela eskualdeko zen-
bait herritan taldeak osatzea dio
euskara taldeak, eta horren on-
dorioz, ikasle askok beste herrie-

Tolosako AItzol Udal Euskaltegia dagoen eraikina. SINADURA

tara edo Aitzol Udal Euskaltegia-
ren Tolosako zein AEKren Ando-
aingo egoitzetara jo behar izaten
dute. «Hori dela eta, interesa
adierazitako zenbait ikaslek
atzera egiten dute, herrian ber-
tan ikasteko aukera ezintasuna
argudiatuz, eta beste batzuk au-
toikaskuntzaren aldeko hautua
egin dute. Aipatzekoak dira, adi-
bidez, Abaltzisketa, Bidania-
Goiatz, Berastegi eta Berrobiko
kasuak, izen-emate asko egon
baitira herri horietan, baina arra-
zoi desberdinengatik ezin izan
dira taldeak herrian bertan sor-
tu», esan dute.
Bestalde, pandemiaren ondo-

rioz, ikasturte honetan jaitsi egin
da ikasle taldeak osatzeko gu-
txieneko ratioa eta horrek eus-

kaltegien itxaron zerrenda za-
baltzea ere ekarri du. Ondorioz,
Tolosaldean 36 herritar daude
euskara ikasteko itxaron zerren-
dan euskaltegiek ikasle-taldee-
tan toki libreak izateko espero-
an.
Peñascal Kooperatibak eta Ai-

tzol Udal Euskaltegiak egindako
akordioari esker,bestalde, ber-
tan ostalaritza ikasten ari dire-
nen ikasketa prozesuan euskara
klaseak txertatu direla ere azpi-
marratu du Galtzaundik. «Akor-
dio honen bidez, ostalaritzako
lehen mailako ikasleak euskara
klaseak jasotzen ari dira eta hu-
rrengo ikasturterako asmoa eus-
kara klaseak ostalaritzako ikasle-
ei ez ezik, galdaragintza ikasleei
ere zabaltzea da».

BILDARRATZEN BISITA JASO DUTE
Martxorako lanak bukatu zituzten arren, pandemiaren eraginez ezin izan dute ikasturte ho-
nen hasierara arte Alkizako ikasleek eskolako eraikin berria estreinatu. Bada, pasa den oste-
gunean Jokin Bildarratz Hezkuntza sailburuaren bisita jaso zuten. Ikasturte honetan, Haur
eta Lehen Hezkuntzako 2 eta 12 urte bitarteko 49 neska-mutil ariko dira bertan. ATARIA

175.000 euro
banatu ditu
ONCEk
Villabonako
saltokian 

Erredakzioa Amasa-Villabona

Ostegun gaueko ONCEren zoz-
ketak 175.000 euro banatu ditu
Amasa-Villabonan. Hain justu,
35.000 euroko saria duten 5 ku-
poi banatu dituzte. Beste behin,
Ana Garitano ONCEko saltzailea
izan da zortea banatu duena.
Denbora gutxian bigarren aldia
da herrian zortea banatzen due-
na, ekainaren 21ean, hamar ur-
tez hilean 2.000 euroko sueldazo
bat banatu baitzuen.

Alegian 
bost positibo
atzeman
dituzte azken
egunean 

Erredakzioa 

Osasun sailak emandako datuen
arabera, 6.616 proba diagnostiko
egin zituzten herenegun, eta 369
positibo izan ziren ( % 5,6). Gi-
puzkoan 145 atzeman zituzten,
tartean, zortzi Tolosaldean.
Hain justu, Alegian 5 positibo
atzeman zituzten eta Anoetan,
Ibarran eta Tolosan bana. Tolo-
sak kolore laranjarekin jarrai-
tzen du, eta Amasa-Villabona,
kolore horian dago.



Greba deitu dute bihar eta etzi
Gipuzkoako zahar etxeetan  
LAB eta ELA sindikatuek deitu dute, lan baldintza duinak eta kalitatezko zerbitzua
eskatzeko; bihar, 10:00etan, elkarretaratzea egingo dute Tolosako Plaza Zaharrean   

Irati Saizar Artola 

Bi greba egun proposatu dituzte
ELA eta LAB sindikatuek Gipuz-
koako zahar etxeetan; bihar eta
etzi egingo dira. Eta bihar ber-
tan, elkarretaratzea egingo dute
Tolosan, udaletxe aurrean,
10:00etan. Ostiralean, berriz,
manifestazioa egingo dute Do-
nostian, 11:00etan. Langileen,
egoiliarren eta jendartearen de-
fentsan, mobilizazioan parte
hartzeko deia egin dute bi sindi-
katuek.  
Gipuzkoako egoitzei buruzko

hitzarmenaren negoziazioa
«desblokeatzeko» eskaera zabal-
duko dute mobilizazioarekin.
Izan ere, sindikatuek gogorarazi
dute Gipuzkoako Foru Aldun-
diak eta sektoreko patronalek
hamar urte daramatzatela bloke-
atuta. ELAk esan duenez hitzar-
mena berritzea exijituko dute,
«adinekoei kalitatezko arreta
eman eta langileek merezi dituz-
ten lan-baldintzak izan ditza-
ten».  

Pandemiaren testuinguruan,
zahar etxeetako gabeziak «age-
rian» geratu direla esan du 

egoiliarrek jasotzen duten arre-
tan», esan dute.  

HAUR ESKOLAK ERE GREBARA
Haur eskoletan ere bi greba egun
egitera deitu dute Haurreskolak
partzuergoko sindikatuek. Bihar
eta abenduaren 16an egingo
dute greba. LAB, ELA eta Steilas
sindikatuek lan hitzarmenak eta
akordioak betetzeko eta negozia-
tzeko eskatu diote Haurreskolak
Partzuergoko zuzendaritzari eta
Eusko Jaurlaritzako Hezkuntza
Sailari.  
Adierazi dutenez, hitzarme-

nik gabe, langileen lan baldin-
tzak «okertu» egin dira, eta zerbi-
tzuaren kalitatea ere «kolokan»
jarri dute. Eta gaineratu dute ira-
kaskuntza publikoko gainontze-
ko kolektiboetan urratsak egin
direla, baina ez beraienean. 
Egoerari konponbide bat ema-

te aldera, Zorione Etxezarraga
Haurreskolak Partzuergoko ku-
deatzailearen dimisioa exijitu
dute; Hezkuntza Sailari par-
tzuergoa sailaren barnean inte-
gratzeko ere eskatu diote eta hu-
rrengo urteetako aurrekontuak
handitzeko ere eskatu dute. 

Ostiralean manifestazioa egingo dute Donostian, 11:00etan; irudian, urriaren 6 an egindako grebako manifestazioa. ATARIA

...eta orain zer?  

E z dakit zer gertatuko den
idatzi honekin, inork ira-
kurriko duen edo nire
sentimenduak lasaitze-

ko idazten dudan... bukatuko ote
dudan ere ez baitakit.
Istorio hau orain 10 urte hasi

zen, zoriz, ezezagun batek geure
bizitzetan lekua egin zuenean.
Begi ilun handiak, larru-arras

moztua, begirada lotsati eta bel-
durtia. Janzteko moduak asko
esaten du bere errealitateaz,
usain adierazgarria du, galtza
oso estuak, galtzontzilorik ez, eta
bereak baina hiru neurri handia-
goak diren zapatilak daramatza
(bizilagunarenak). Erabat ezeza-
gunak izan arren, geure etxean
dutxa bero bat hartzea onartzen
du. Saihets-hezurrak nabari
zaizkio, azkazal luze narrasak,

oinazpiak arrastoz beteak, zain-
du gabeko hortzeria... nahiz eta
berarentzat egoera surrealista
izan, irribarrerik atseginena es-
kaintzen saiatzen da.
Ez dakigu ezer berari buruz

momentuz. Zortzi urte betetzear
dela besterik ez, Hassana izena
duela eta Saharatik
datorrela. Berehalakoan nega-
rrez hasten da, ea zenbat egun
falta zaizkion familiarekin bere
etxera itzultzeko galdetuz.
Hori izan zen 2010eko udaren

hasiera, eta oharkabean, nire bi-
zitzak norabidea hartu zuen. 26
urte nituen. Nire bikotekideare-
kin etxean haur bat hartuko
nuen bi hilabetez, etorkizunera
begira konpromisorik gabe. Eta
orain, ordenagailu aurrean nago,
nire semearekin zer gertatuko
den jakin gabe. Non dago? Berriz
ikusiko dut? Berarekin hitz egin-

go dut? Zergatik ez dago uniber-
tsitatean matrikulatuta, berak
nahi zuen bezala, egin duen aha-
leginaren ondoren?
2020ko azaroaren 13an, Maro-

kok eraso ondoren, Saharar Erre-
publikako Fronte Polisarioak su-
etena amaitutzat eman
zuen. 40  urteko pazientzia, in-
justizia eta nazioarteko ahanztu-
raren ondoren... «gerran gaude»
aldarrikatu dute saharar askok.
Saharako bizitza bertatik ber-

tara ezagutzeko aukera izan dut.
Aire libreko kartzela erraldoia
da, non desertuko airea arnasten
den, eta bertan dago izarrez be-
tetako ametsetako zerua, non
haurrek bizipoza ematen duten
eta agerikoak diren injustiziak
eguneroko edozein ekintzetan.
Nire familia sahararra ezagutu
dut eta beste familia asko ere bai.
Horietako batzuk sendatzeko

zortea izan dut eta beste batzuk
heriotzean lagundu.
Beste gauza askoren artean,

Hassanak erakutsi dit nolakoa
den sahararren bizitza. Jaiotze-
tik hasi (aipagarria hemen ere
emakume sahararraren papera),
haurtzaroa madrassetan, nera-
bezaroa kanpalekuetan edo fa-
miliatik urrun, azkenik hainbes-
te maite duzun aitaren heriotza
bakardadean beste herrialde ba-
tean... Eta hala ere, biziraun, po-
zarren, pertsona zintzoa izanik,
ilusioz beterik, bizitzeko irrikaz,
errespetua mantenduz, solida-
rioa izanik... 
Uda honetan Hassanak 18 urte

bete ditu. Ahalegin etengabeare-
kin bere ikasturteko nota hobe-
netarikoak atera ditu (Argelen,
bere familiatik urrun). Eta orain,
unibertsitatean izena eman eta
bere ametsa betetzear zela, bete-

betean eztanda egin dio gerrak.
«Inork ez du hil nahi, noski, Olga,
beraiek ere ez... baina joan egin
behar dut».
Horiek izan ziren jaso geni-

tuen bere azken hitzak azaroa-
ren 14an. Ez dut bera ezeztatze-
ko eskubide moralik, are gehia-
go, malko artean bera animatzea
eta zorterik handiena opatzea
baino ez zait geratzen (edo justi-
zia, hobe esanda). 
Harrezkero ez dugu bere berri-

rik izan, atzo gauean (abendua-
ren 3an) komunikatu ziguten
arte dagoeneko ejerzitoan dago-
ela. 
Hau da gure istorioa. Gurea

bezalakoak asko daude. Eta ja-
rraituko dute egoten, ez bada gi-
zakia aldatzen eta ez badu gizar-
tea aldatzen. Azkenean, berriz
ere, armetara buelta. 

Olga Gurrutxaga Estarbe  Tolosa

GUTUNA

LABek: «Langileok gure osasuna
lanean uzten ari gara, modu pre-
karioan lan egiten dugu eta or-
dainetan, sektoreko arduraduna
den Gipuzkoako Foru Aldundiak
ez du egoera hau aldatzeko inon-
go intentziorik erakutsi». Dauka-
ten onena ematen ari direla ere
esan dute. ELAk ere salatu du Al-
dundiak ez dituela behar adina

tresna jarri egoitza askotan bizi
duten egoerari erantzuteko, ez
langileei dagokienez, ez segurta-
sun neurriei dagokienez ere.
Sindikatu abertzaleak dio bi

lehentasun daudela sektorean
muturreko egoerari aurre egite-
ko: herrialdeko hitzarmena eta
langileen kopurua zehazten du-
ten katalogoa egungo egoerara

egokitzea. Lehentasun horiez
gain, «porrot egin duen sistema
goitik behera aldatu beharra»
dagoela ere esan du.  
«Enpresek diru publikoarekin

negozioa egitea amaitu behar da;
pribatizazioan oinarritutako sis-
tema honek langileok bizi dugun
prekaritatea areagotzen du eta
modu zuzenean eragiten du



Zaldi zuria, urdin orain
Ostiral honetan, ‘Zaldi urdina’ antzezlana ikusteko aukera izango da Tolosako
Leidor aretoan, 19:00etatik aurrera; heroinaren bueltakoak kontatuko dituzte

Irati Saizar Artola Tolosa

I ritsi da eskualdera Arte-
drama, Axut eta Dejabu
Panpin Laborategia an-
tzerki konpainiek elkarre-
kin sortu duten laugarren
obra: Zaldi urdina. Aben-

duaren 11n, ostiralean, izango da
antzezlanaz gozatzeko aukera
Tolosako Leidor antzokian,
19:00etatik aurrera. Unai Iturria-
gak eta Igor Elortzak idatzi dute,
Ximun Fuchs da taula zuzenda-
ri, Ainara Gurrutxaga zuzendari
laguntzaile, eta honako aktore
hauek antzeztuko dute taula gai-
nean: Ander Lipus, Olatz Beobi-
de, Manex Fuchs, Edurne Azka-
rate, Urko Redondo, Miren Alka-
la eta Oier Zuñiga.
Lehen zaldi zuria eta, orain,

zaldi urdina. Zuria, bereziki,
1980. hamarkadan, Euskal He-
rrian, heroina. Horixe da antzez-
lanaren gaia. Isilpean egon ohi
den gai bat atera dute azalera,
Edurne Azkarate aktoreak azal-
du duenez: «Herri bati gertatzen
zaion gatazka bati buruzkoa da,
gizarteko hainbat belaunaldi ze-
harkatu dituena». Auzia da dro-
ga kalean dela, hemen eta orain,
bere ertz eta erabilera guztiekin.
Eta, tartean, heroina itzuli dela.

Hortik datorkio izenburu «meta-
forikoa» lanari: Zaldi urdina.
Gaur egunean kokatutako is-

torioa dela dio Azkaratek. Hala
ere, «askotan» bidaiatzen dute
heroinaren erabilpenaren bitar-
tez eta droga kontuak direla-eta
80. hamarkadara. «Euskal He-
rrian izugarrizko sarraskia gerta-
tu zen afera horregatik garai har-
tan». 
Sinopsiaren arabera, Aingeru,

17 urteko mutil gaztea, desagertu
egin da, tekno jaialdi batean gaz-
te bat bihotzekoak jota hil ondo-
ren. Zaldi Urdina deitzen den
droga berri batek eragin dio he-
riotza gazteari. Polizia Aingeru-
ren bila dabil, trapitxeroa bera
delakoan. Amets, Aingeruren 22
urteko arreba errebeldea da, gaz-
tetxe eta bizimodu osasuntsu za-
lea. Ikerketa bat hasiko du, Kar-
men amona eta Simon udaltzain
traketsarekin batera. Aingeru
poliziek baino lehenago aurkitu
behar dute, eta abokatu on bate-
kin joan epaitegira. Astebeteren
barruan, 18 urte bete baino le-
hen. Atzera kontaketa bat da. 
Kontatzen dena, ordea, droga-

ren bueltakoa da Azkarateren
ustez: «Euskal Herrian drogaren
eta boterearen arteko harrema-
na zer nolakoa den edo izan den

kontatzen da antzezlanean; oro-
korrean, harreman mota ezber-
dinak ikus daitezke: harreman
pertsonalak, familiakoak, lagu-
nenak, norbanakoaren harrema-
nak drogarekin edota iraganare-
kiko harremanak ere bai». 

ISILPEKOA AZALERA
Antzezlanaren oinarrian Justo
Arriolak idatzitako A los pies del
caballo liburua edota Uxue Al-

berdiren Jenisjoplin nobela dau-
dela esan du Azkaratek. Hortik
abiatuta, obrak «egoera zabalak»
azaleratzen ditu eta «irakurketa
asko» egin daitezke. Ikusle ba-
koitzak bere istorioa bere modu-
ra jaso eta hausnartu dezala nahi
dute.  
Eta aktoreek ere hartu dute

hausnarketarako tartea antzez-
lana prestatzen hasi aurretik.
«Ikasketa teorikoa jaso genuen
aurrez, liburuak, dokumentalak,
pelikula, fikzioa ikusi genuen, ja-
kiteko gaia nola landua izan den
orain arte», kontatu du. «Aktore-
ok ere asko ikasi dugu». 
Izan ere, gizartean drogaren

kontua tabua dela esan du Azka-
ratek, eta belaunaldi ezberdinek
bere moduan bizitu izan dutela:
«90. hamarkadan jaioa naiz ni,
eta lehenago gertatu zenaren
beldur kanpaina baten produk-
tua izan nintzela konturatu
naiz». Era berean, 80. hamarka-
dan ere gutxi hitz egiten zela dio
«ezjakintasun handia zegoela-
ko»; «gero, beldurraren bitartez
babestu nahi gintuzten, eta
orain gertatzen dena da, berriro
gertatu ez dadin transmisioa gal-
du dela, gaiari buruz ez dela hitz
egiten, berriro ere gazteak babes-
tu nahian». 
Guztia antzezteko zazpi aktore

arituko dira etzi, oholtzan. Guz-
tiak, gainera, momentu oro taula
gainean egon ohi direla aurrera-
tu du Azkaratek. «Pertsonaia na-
gusiak badaude, baina badaude
pertsonaia txiki asko ere iratxo
lanak egiten dituztenak atzetik».
Eszenografiaren mugimendu
guztiez ere aktoreak beraiek ar-
duratzen direla kontatu du. «Lan
guztia koreografia erraldoi bat
izango balitz bezala egiten dugu,
denon artean». 

Zazpi aktorek hartzen dute parte antzezlanean, eta momentu oro taula gainean egoten dira guztiak. AINHOA RESANO

Tekno jaialdi batean hasten da kontua korapilatzen. AINHOA RESANO

Gaur egungo istorioa
bada ere, heroinarekin
gertatutakoa
gogoratuz atzera
bidaiatuko dute askok 

Belaunaldi ezberdinak
modu ezberdinean
zeharkatu ditu gaiak;
bakoitzak hausnartu
dezala nahi dute 

Pertsonaien argi-itzalak agerian utzi nahi dituzte antzezlanean. AINHOA RESANO

Ondo hasitakoari
jarraipena ematera
Sokatira denboraldiko lehen txapelketan lehenengo eta
bigarrengo postuak lortu dituzte Ibarra sokatira taldekoek;
abenduaren 19an izango dute hurrengo txapelketa

itxurarekin, eta ea orain zer ger-
tatzen den hurrengo pisuetan»,
esan du Eizagirrek.
Aurtengo denboraldian, liga

jokatu beharrean, jardunaldi ba-
karrera jokatuko dute modalita-
te bakoitza, eta bertan izango da
jokoan txapelketa. Gainera, txa-
pelketa guztiak Getxoko Fadura
kiroldegian jokatuko dira. Lauko
modalitateko pisu handienean
aritu ziren lehen txapelketan, eta
abenduaren 19an izango duten
bigarren txapelketan, ondoren-
go pisuetan ariko dira: emaku-
mezkoetan 240 kilotan eta gizo-
nezkoetan 300 kilotan.
Ondoren, urtarrilean hasiko

da zortziko modalitatea, eta fe-
deraziotik erabaki dutenez, hor
ere jardunaldi bakarrera jokatu-
ko dute txapelketa. Hau da, zu-

zenean finala jokatuko da. Gizo-
nezkoetan lau pisutan ariko dira:
680, 640, 600 eta 560 kilotan;
emakumezkoetan bi pisutan:
560 eta 540 kilotan. Horrez gain,
modalitate mistoa izango dute,
talde berean emakumezkoen eta
gizonezkoen parte hartzearekin. 

SAIORIK GABE IBARRAN 
Oraingoz sei tiratzaile ari dira
entrenatzen gizonezkoen talde-
an, eta zortziko txapelketetarako
nola moldatuko ote diren ez da-
kite oraindik. «Ari gara beste tal-
dekideekin hizketan ea anima-
tzen diren zortzikorako», esan
du Eizagirrek. «Bestela beste tal-
deren bati tiratzaileren bat edo
beste eskatzea izan daiteke auke-
ra. Ez dakigu oraindik seguru».
Koronabirusaren inguruan har-

tutako neurriak direla eta, arazo-
ak izan dituzte tiratzaileek entre-
natzera joateko. 
Emakumezkoen taldean, be-

rriz, aurkakoa gertatu da denbo-
raldi honetan, taldekide kopu-
ruari dagokionez. «Hiru urte da-
ramatzat taldean, eta beti ibili
izan gara taldea ezin osatuz»,
esan du Olanok. «Aurten lehena-
gotik ibilitako tiratzaile gehiago
sartu dira, orain talde osatua
dugu, eta nik oso indartsu ikus-
ten dut. Beti ere, noski, hobetze-
ko aukera dugu». Aurten, gaine-
ra, prestatzaile fisikoarekin hasi
dira. «Taldeko batek positibo
eman zuelako bi astez konfina-
tuta egon arren, etxetik jarraitu
genuen prestaketa lanak egiten». 
Jardunaldi guztiak Getxon jo-

katuko direnez, denboraldi ho-

netan ez da sokatira saiorik ikus-
teko aukerarik izango Ibarrako
Belabieta kiroldegian. «COVID-
19aren protokoloak kontuan
hartuta, lan gehiago egin behar-
ko genuke gure aldetik ere anto-
lakuntzan, eta lan horretatik li-
bratzen gara. Baina, pena bat da
txapelketarik ez egitea hemen»,
zehaztu du Olanok. Bestalde,
txapelketak egin ahal izatea ere
motibazio berezia dela diote bi
tiratzaileek. «Gure taldean jende
gutxiago egotearen arrazoietako
bat denboraldi hasieran zegoen
ziurgabetasuna zen», esan du Ei-
zagirrek. «Irailean hasten gara
entrenatzen eta orduan ez zego-
en garbi txapelketarik izango zen
ala ez. Astean hiru egunetan en-
trenatzen aritzea garbi jakin
gabe txapelketarik izango den,
oso gogorra egiten da». 
Aurrera begira, abenduaren

19rako Olanok emaitza on bat
lortzeko itxaropena du. «Laukoa
aldatuko da, baina denok ari
gara entrenatzen», esan du. Bere
aldetik, Eizagirrek azaldu due-
nez, «gu beti txapelaren bila joa-
ten gara, baina badakigu Beti
Gazte taldea oso indartsu dagoe-
la, etsairik gogorrena izan dugu
azken bi urteetan, eta ikusiko
dugu. Gu dena emanda ari gara
entrenatzen eta daukagun guz-
tia emango dugu». 

Imanol Garcia Landa Ibarra

Emaitza onekin hasi dute goma
gaineko sokatira denboraldia
Ibarra taldekoak. 4x4 modalita-
tean lehen postuan amaitu zu-
ten emakumezkoek, 260 kiloko
mailan, eta bigarren egin zuten
gizonezkoek 320 kilokoan. 
Alaitz Olano tiratzaileak azal-

du duenez, «tiraldi guztiak iraba-
zi genituen eta oso pozik gaude.
Bagenekien aukerak genituela,
baina bigarren egin zuen Beti
Gaztek tiraldi guztiak irabazi
izan dizkigute azken urteetan,
eta aurtengoan gu hasi gara ira-
bazten». Ibarraren ondoren, Beti
Gazte, Txantrea, Antsoain eta
Berriozar geratu ziren. 
Gizonezkoen aldetik, Xabier

Eizagirrek azaldu du aurtengo
egoera dela-eta taldea nahiko
murriztuta dutela: «Normalean
dozena bat tiratzaile izaten gara
eta aurten sei bakarrik gaude en-
trenatzen. Sei izanik, lauko txa-
pelketarako ahal genuena egin
genuen». Lau parte hartzaile
izan ziren txapelketan, eta sail-
kapena ondorengoa izan zen:
Beti Gazte, Ibarra, Txantrea eta
Antsoain. Beti Gazteren aurkako
tiraldia galdu eta beste bien aur-
ka irabazi ondoren, bigarren ge-
ratu ziren ibartarrak. «Nahiko
gustura geratu ginen emandako

Ezkerrean, lehen postuan geratu zen Ibarrako sokatira taldeko emakumezkoen taldea; eskuinean, bigarren egin zuen Ibarra sokatira taldeko gizonezkoen taldea. ATARIA

Erori arren Rojok
25. amaitu du
Europako Kopa
Eskiatzaile tolosarraren denboraldi hasiera ez da
amestutakoa izan, baina arazoak arazo emaitza
baloratu eta Munduko Kopari begira jarri da  

Asier Imaz Tolosa

Asteburu gorabeheratsua izan
da Imanol Rojo eskiatzaile tolo-
sarrarentzat. Denboraldia igan-
dean hasi zuen, Goms-en (Sui-
tza). Lehen proba hori 25. amaitu
zuen, baina postuaren atzean
bada zer kontatua: «Egia esan es-
treinaldia ez zen espero bezain
ona izan. Arazoak eduki ditugu
asteburuan zehar eskiekin. Elur-
te handia bota zuen hiru egune-
tan zehar. Lasterketan, gainera,
erori eta denbora asko galdu
nuen», argitzen du Imanol Ro-
jok.
Denboraldi hasiera, berez,

Munduko Kopako proba batekin
egin behar zutela dio eskiatzaile
tolosarrak, baina bertan behera
geratu ondoren, Europako Kopa-
ko proba batekin ordezkatu zu-
ten. Hala eta guztiz ere, maila ez
zuen galdu eta hor 25. postuaren
balioa: «Emaitza ez dago gaizki.
Europako Kopako proba izan

arren ia Munduko Kopako maila
zuen, errusiarrak bertan zeude-
lako».
Orain atseden hartzea toka-

tzen zaio Rojori, baina Suitzan
jarraituko du. Izan ere, astebu-
ruan beste proba bat dauka Da-
vosen. Kasu honetan, bai, Mun-
duko Kopako proba izango da. 

Denboraldiko helburu nagu-
siari dagokionez, tolosarrak argi
dauka zein izango den: «Mundu-
ko Txapelketa. Otsailaren bukae-
ran eta martxoaren hasieran,
Oberstdorf-en (Alemania) izan-
go da, eta hori da helburu nagu-
sia. Prestaketa guztiak horri be-
gira izaten ari dira».

Imanol Rojo eskiatzaile tolosarraren denboraldia igandean hasi zen. ATARIA

MAIZ ETA LOPETEGI, TXAPELDUN
Azaroan Espainiako Txapelketa bertan behera geratu ondoren, asteburuan, Trinketeko Es-
painiako Kopa jokatu zen Iruñeko Mendilorrin. Eskualdeko hiru ordezkari finaletara iritsi zi-
ren, eta bik txapela lortu zuten: Eneko Maiz billabonatarrak eta Joxi Lopetegi irurarrak. Le-
henak, eskuz banaka, Koldo Gil nafarrari irabazi zion. Bigarrenak, binakako xare finala, Ju-
len Apeztegia herritarraren aurka jokatu zuen, garaipena lortuz. ATARIA

Igandekoa ahaztu
eta aurrera begira
jarri da Arrospide  

A. Imaz Amasa-Villabona

Iraitz Arrospideren denboraldi-
ko helburu nagusia Valentziako
maratoia zen. 32 urtean lehen al-
diz, ordea, lasterketa bat amaitu
ezinik geratu zen igandean. Bi-
llabonatarrak honela kontatu du
lasterketan gertatu zitzaiona:
«Ustez erritmo ez oso bizian hasi
nintzen. Helburua maratoiaren
bigarren zatian erritmoa handi-
tzea zen. Baina hasieratik ezine-
an ibili naiz». 
Bere erritmora zihoan talde

batean hasi zuen lasterketa, bai-
na atzean geratu zen. Ondoren,
erritmoa behartuz berriro harra-
patu zituen, baina Arrospide ezi-
nean zebilen: «Sufritzen ari nin-
tzen eta berriro atzera geratu
nintzen. Ondoren, erritmoa jais-
tea erabaki nuen, bukatzeko hel-
buruarekin. Baina arazoak itzuli
ziren, tripetakoak, sentsazio txa-
rrak eta oraindik lan erdiak egin
gabe. Gorputzari kalte handia-
goa ez egiteko, lasterketa uztea
erabaki nuen». 

Igandekoa «egun gogorra»
izan zela onartu du Iraitz Arros-
pidek, horrelakorik bizi gabea
baitzen: «Ez naiz inoiz erretiratu
32 urte hauetan. Min handia
eman zidan erabakiak, baina na-
turaltasunez hartu behar da.
Orain atseden hartuko dut. Be-
rriro aita izango naiz eta familia-
rekin egoteko garaia da. Ondo-
ren, lanean jarraitzeko gogoa
dut, ilusioz nago eta hobetzen
segi nahi dut». 
Urteko helburuak ihes egin

dion arren, animo mezu ugari
jaso ditu Arrospidek, eta horiei
ere zuzendu zaie korrikalari bi-
llabonatarra: «Gauza handiak
lortu ditudanean babes handia
jaso dut. Orain, nahiz eta gauzak
ongi ez atera, jende askok idatzi
dit. Animo guzti horiek benetan
eskertzekoak dira. Hori da balo-
ratzen dudana. Pena sentitzen
dut une honetan. Kirol emaitza
batekin baino, jende horri laster-
keta on batekin itzuli nahi nien
denbora guzti honetan eman di-
daten babesa». 

Iraitz Arrospidek Valentziako maratoia 
ez zuen amaitu igandean; aurrera begira
ilusioz eta lanerako gogoz dagoela esan du

Ero Etxe
Elkartearen krosa
bertan behera
Erredakzioa Tolosa

Ero Etxeko krosaren batzordeak
eta Tolosako Udaleko Kirol Sai-
lak batzarra egin dute, urtarrila-
ren 24ko krosaren inguruan hitz
egiteko. Bilera horretatik ondo-
rengo erabakiarekin atera dira bi
aldeak: Ero Etxeko Elkartearen
34. Krosa bertan behera geratzen
da. Honela azaldu dute elkarteko
batzordetik: «Ero Etxe Elkarteko
kideok urtez urte gure krosa au-
rrera eramaten lagundu diguten
ikastola, ikastetxe, babesle eta
herritarrei jakinarazten diegu ez
dugula antolatuko XXXIV. edi-

zioa, 2021eko urtarrilaren 24an
egitekoa zena. Kontuan izanda
COVID-19ak eragin duen egoera
eta jarraitu beharreko aholkuak,
eta aintzat hartuta horrelako eki-
taldi batek ekar ditzakeen arris-
kuak».
2022ra begira jarri dira Ero

Etxeko kideak: «Gure eguneroko
jarduna normaltasunera eta bere
onera etorriko delako uste sen-
doan, eta orain arteko gogoare-
kin eta ilusioarekin jarraitzeko
asmotan, nahiko genuke 2022ko
edizioan ere gurekin izatea eta
zuen laguntza ezinbestekoa jaso-
tzea, aurreko urteetan bezalaxe».

Deialdiak

Irura.Laura Latorreren Polifonia
amorosa liburuaz solasteko elkartu-
ko dira, liburutegian, 18:30ean. Mai-
tasun eredu hegemonikotik kanpo
dauden maitatzeko beste modu ba-
tzuk ezagutuko dituzte bertaratzen
direnek eta horien inguruan haus-
nartu. Liburua gaztelaniaz eta sola-
saldia euskaraz. 16 urtetik gorako-
entzat. Harremanetarako: irakurke-
tataldeairura@gmail.com.
Amezketa. II. Errepublika, Gerra Zi-
bila eta Frankismoko datuak jaso-
tzeko informazio bulegoa zabaldu
du udalak kultur etxeko jubilatuen
txokoan. 10:00etatik 12:00etara
izango da aurrez aurreko ordutegia.
Ordu horietara egokitu ezin duenak,
dei dezala ondorengo telefono zen-
bakira: 677 77 46 60.

Zinema

Tolosa.El club de los divorciadosfil-
ma, Leidor aretoan, 19:00etan. 

Erakusketak

Tolosa.EmPoderArte elkarteak eta
Tolosako Berdintasun sailak antola-
tutako Sorginak!erakusketa, Aran-
buru jauregian.
Tolosa.Tytti Thusberg-en Karelia
Moda jasangarriaren bilduma era-
kusketa dago ikusgai Aranburu jau-
regian. 

ATARIA IRRATIA
09:00. Pasahitza. Magazina.
15:00. Desafioa. Herri kirolak.

16:00. Zebrabidea. Magazina.
19:45. (H)ari naizela. Bertsolaritza.
21:00. Lokatzetan. Umore saioa.

FARMAZIAK

Gaur

TOLOSA.Egunekoa.J.M. Etxebes-
te. Gernikako Arbola, 3. 943 65 10 40.  
TOLOSA. Gauekoa. L. Azpiroz. Larra-
mendi kalea, 6. 943 67 51 18.

EGURALDIA

IKER IBARLUZEA

Gaur.Giro kaxkarrarekin ja-
rraituko dugu. Goizean ze-
rua estalita egongo da, eta

euria erruz botako du. Arratsaldean
zaparradak nabarmen gutxituko
dira eta ordu batzuetan nahiko ateri
egongo da. Haizeak goizean men-
debaldetik zakar joko du, arratsalde-
an hego-mendebaldera egin eta in-
darra galduko duelarik. Tenperatura
ez da 7-9 gradutik pasako eta elur-
maila 1.000 metroan kokatuko da.

Bihar.Euri kontuekin jarrai-
tuko dugu. Goizean euria
mardul eta ia etengabe bo-

tako du. Arratsaldean, aldiz, aterru-
neak luzeagoak izango dira eta egun
amaieran jada euria oso urria izango
da. Goizean haizeak ipar-mende-
baldetik joko du, arratsaldean hego-
mendebaldera aldatuko delarik.
Tenperatura igo egingo da, maximoa
10-12 graduan errendituko delarik.

TOLOSALDEKOATARIAk ez du bere gain
hartzen egunkarian adierazitako esa-
nen eta iritzien erantzukizunik.

SOINUZ ERE, GARBIA
Ezohiko egoeran ere, Tolosako Udal Txistulari Bandak ez du huts egin Sortzez Garbiaren egune-
ko hitzorduan. Ozenki txistulari taldea eta Igor Agirre eta Xabier Zelaia tronpeta jotzaileak la-
gun, kontzertua eskaini zuten atzo, Zerkausian. Ion Garmendiak zuzendutako taldeak Agur
Jaunakkantua joz hasi zuen emanaldia. Ondoren, Kontrapasaeta Habanerajo zituzten, Xabier
Leteren omenez. Gero etorri ziren Isil-isilik,Begiak barrez barrez, Orripekoa, 76koeta Ai simon,
simon, simon. Kontzertua amaitzeko, Ator, atorabestia jo zuten. Emanaldia ikustera joan zire-
nak ere animatu ziren proposatutako kantuak abestera. JOSU ARTUTXA

ZORION
AGURRAK
Urtebetzeak, urrezko ezteiak,
ezkontzak, jaioberriak...

